L-IŻVILUPP AWTENTIKU TAL-BNIEDEM

L-Enċiklika l-ġdida tal-Papa Benedittu XVI

Dun Hector Scerri

Il-Papa Benedittu XVI rregalalna dokument ieħor ta’ valur enormi u ta’ portata soċjali għall-umanita’ kollha. Wara l-enċikliċi tiegħu dwar l-imħabba t’Alla (Deus Caritas Est, 2005) u t-tama nisranija (Spe Salvi, 2007), nhar it-Tlieta 7 ta’ Lulju, ġewwa Ruma ġiet preżentata lill-istampa internazzjonali l-enċiklika l-ġdida Caritas in Veritate.

L-enċiklika tidħol fil-qafas tad-Duttrina Soċjali tal-Knisja, u għalhekk tagħmel parti minn sensiela twila ta’ dokumenti importanti ħafna minħabba s-suġġetti soċjali li jittrattaw, bħax-xogħol, id-drittijiet tal-ħaddiema, l-ekonomija – dokumenti kbar bħal Rerum Novarum tal-Papa Ljun XIII, Quadragesimo Anno ta’ Piju XI, Pacem in Terris ta’ Ġwanni XXIII, Populorum Progressio ta’ Pawlu VI, u Laborem Exercens u Centesimus Annus ta’ Ġwanni Pawlu II.
Caritas in Veritate tittratta l-iżvilupp uman ħolistiku fl-imħabba u l-verità. Fil-fatt, il-Papa jibda l-enċiklika b’emfasi kristoloġika qawwija biex ifisser kif il-karità tinsab fil-qalba tad-duttrina soċjali. Jitkellem dwar ir-rabta li ma tinħallx bejn il-karità u l-verita’.
Benedittu XVI jisħaq ħafna dwar il-verita’ li teħles. Hija l-verita’ li hija tant meħtieġa biex jinsabu soluzzjonijiet tassew għal bosta problemi soċjo-ekonomiċi.

Tema rikorrenti fl-enċiklika l-ġdida hija r-relazzjonalita’. L-għajn ta’ kull karita’ (imħabba) hija l-imħabba bejn il-persuni tat-Trinita’. Din l-imħabba tissawwab fuq l-umanita’ li hi msejħa biex tiżviluppa xbieki (networks) ta’ karita’.

Fil-bidu tad-dokument, il-Papa jfisser x’inhu l-ġid komuni, jitkellem dwar l-aspett politiku tal-karita’ u jfakkar li l-missjoni tal-Knisja hija li xxandar il-verita’.
Benedittu XVI jiddedika l-ewwel kapitlu (minn sitta) tad-dokument għal preżentazzjoni tal-messaġġ tal-enċiklika Populorum Progressio ta’ Pawlu VI. Fil-fatt, il-Papa jagħti sintesi tal-aspetti prinċipali  ta’ dik l-enċiklika tal-1967, juri r-relevanza tagħha, u jfittex li japplika xi prinċipji ta’ dak iż-żmien għal-lum. Fost l-oħrajn huwa jfakkar f’żewġ prinċipji tal-iżvilupp uman sħiħ: l-ewwelnett l-iżvilupp uman ħolistiku huwa vokazzjoni u jinvolvi s-solidarjeta’; it-tieninett, irridu nifhmu l-iżvilupp uman fid-dawl tat-Traxxendent, jiġifieri ta’ Alla.

L-iżvilupp awtentiku għandu jġib ‘il quddiem kemm it-tajjeb ta’ kull bniedem, kif ukoll il-bniedem sħiħ. Huwa f’dan id-dawl li wieħed irid japprezza d-dawl li l-Papa jagħti dwar il-globalizzazzjoni. Huwa jistqarr li dan il-fenomenu jagħmilna ġirien, imma mhux aħwa (n.19). Il-Papa jesponi l-iżvilupp minn dawn il-punti di vista: dak ekonomiku, dak soċjali u dak politiku. 

Il-Papa jgħaddi biex jixħet dawl nisrani – mill-Iskrittura, it-Tradizzjoni u l-Maġisteru reċenti – dwar bosta aspetti tar-realta’ dinjija kontemporanja. Fost dawn hemm: il-ġuħ u n-nuqqas ta’ riżorsi f’xi nħawi tad-dinja, ir-rispett għall-ħajja umana, id-dritt għal-liberta’ reliġjuża, il-vjolenza “reliġjuża” u il-globalizzazzjoni. F’dak li jgħid, Benedittu XVI huwa ferm bilanċjat fil-pożizzjoni li jieħu.
Ngħidu aħna, jieħu l-aspett pożittiv tal-fenomenu tal-globalizzazzjoni, filwaqt li malajr jgħaddi biex ifisser il-firdiet fl-umanita’ li ġabet il-globalizzazzjoni, b’mod partikulari jekk l-iżvilupp huwa mingħajr il-gwida tal-karita’ fil-verita’.

Aspett sabiħ li l-Papa juża biex ifisser dak li qed jgħid huwa l-kunċett u l-esperjenza tad-don – il-gratwita’ tad-don. Fl-istess ħin, huwa jfakkar li l-effetti tad-dnub jidhru fl-egoiżmu f’xi oqsma tal-ekonomija. Jisħaq dwar il-valuri u r-responsabilta’ soċjali.

Fl-enċiklika Caritas in Veritate, il-Papa Benedittu XVI jieqaf fuq sitwazzjonijiet oħra attwali bħall-inżul fir-rata tat-twelid f’xi partijiet tad-dinja, il-micro-credit u l-micro-finance, ir-relazzjoni bejn business u etika, l-ambjent u forom alternattivi ta’ ġenerazzjoni ta’ enerġija, l-aċċess għall-edukazzjoni, is-sussidjarjeta’ fiskali, il-migrazzjoni, il-faqar u l-qgħad, il-unions, il-finanzi, l-assoċjazzjonijiet tal-konsumaturi, ir-riforma fin-Nazzjonijiet Uniti, il-paċi fid-dinja, il-progress teknoloġiku u l-bioetika.

Il-Papa jfisser li duttrina soċjali għandha pern antropoloġiku, jiġifieri hija indirizzata għall-bniedem. Il-Papa jagħlaq l-enċiklika billi jfakkarna fiċ-ċentralita’ tar-ruħ. Riflessjoni dwar żvilupp awtentiku u sħiħ trid tabilħaqq tinkludi lil Alla. Mhuwiex biżżejjed l-iżvilupp materjali jew fiżiku. Hemm ukoll dak tar-ruħ. Huwa f’dan id-dawl li nifhmu dak li jgħallem il-Papa meta jisħaq dwar l-inklużjoni f’relazzjonijiet ta’ solidarjeta’ li jwasslu għall-ġustizzja u l-paċi tassew.

